
Muri iyi misa ibanziriza Umunsi Mukuru wa Bikira Mariya ajyanwa mu ijuru, igitabo cya mbere 

cy’Amateka cyatubwiye ukuntu Dawudi amaze kwimikwa, yakoranyirije Abayisraheli mu 

murwa mutagatifu, Yeruzalemu, kugira ngo bimurire bazamura ubushyinguro bw’isezerano rya 

kera, aho Dawudi yari yabuteganyirije, mu ihema yari yarabwubakiye. Ntabwo ubushyinguro 

bumanurwa, ntabwo bucishwa bugufi ngo busuzugurwa, ntibabureshyeshya n’abantu cyangwa 

n’ahantu. Buri muntu mu mwanya we akagira n’umurimo we. Abalevi bahetse ubushyinguro 

bw’Imana nk’uko Musa yabitegetse bashyize imijishi yabwo ku ntugu zabo, abariririmbyi nabo 

bajya mu mwanya wabo bavuza n’ibikoresho byabo maze amajwi yabyo arangurura yuzuye 

ibyishimo. Ubushyinguro babugejejemo, batura ibitambo bitwikwa n’iby’ubuhoro, maze Dawudi 

aha umugisha rubanda mu izina ry’Uhoraho. Iri somo riradutegurira kwakira inyigisho zo mu 

isezerano rishya, cyane cyane hahandi tubwirwa ko Jambo yigize umuntu agashinga ihema rye 

hagati yacu, cyangwa se hahandi batubwira ukuntu Yezu yihinduye ukundi, ari kumwe na Musa 

na Eliya, maze Petero akabwira Yezu, ati:”Mwigisha, kwebera hano ntako bisa, reka tuhace 

ibiraro bitatu cyangwa tuhashinge amahema atatu, rimwe ryawe, irindi rya Musa n’irindi rya 

Eliya. Mu bisingizo bya Bikira Mariya, dusangamo ko ari “Ubushyinguro bw’Imana”, ni 

taberenakolo nzima y’Imana, ni ingoro ya Roho Mutagatifu. Kwimurira ubushyinguro 

bw’isezerano rya kera mu murwa w’Imana bicira amarenga Ijyanwa mu ijuru rya Mariya, 

Ubushyinguro rw’Isezerano Rishya, mu ikuzo ry’Imana. Natwe twakoraniye muri Yeruzalemu 

nshya, ariyo Kiliziya, kugira ngo duhe icyubahiro gikwiye Yezu na Nyina, kugira ngo tumujyane 

aho yateguriwe heza, tukabikora mu ndirimbo no mu byishimo. Mu kanya turakora 

umutambagiro w’imuri tugaragiye ishusho ya Mariya, Nyina wa Jambo, ubushyinguro 

bw’isezerano rishya, turabikora dusenga, tubyina kandi ducuranga, turabikora dutura Imana 

ibitambo, atari bya bindi bitwikwa cyangwa by’ubuhoro, ahubwo turangwa n’impuhwe, dukora 

ugushaka kw’Imana, twigira kuri Mariya imigenzo myiza ye yose yamuranze, dutega amatwi 

inama atugira zose zo gukora ibyo Yezu adutegeka. Natwe rero tube ubushyinguro bw’Imana, 

Imana ibe muri twe, isingirizwe muri twe, maze tuyiririmbire dukoresheje ibikoresho byose, 

tumuture ibitambo byose bishimisha Imana, cyane cyane tumwiture tumuture n’ibyacu byose. 

Ingo zacu zibe ubushyinguro bw’Imana, hahandi Imana igira ijambo, Imana igire mu ngo zacu 

umwanya w’ibanze, Imana ibe Nyir’ingo zacu, azibere umwubatzi wazo n’umuraririzi wazo 

kugira ngo tuagokera ubusa. Nk’uko Dawudi yarangije aha umugisha rubanda mu izina 

ry’Imana, natwe turahabwa umugisha mu izina ry’Imana, kugira ngodutungane kandi 

dutunganire Imana, kugira ngo ibintu tubamo biduhire, bitunyure, bigirire akamaro bose kandi 

biheshe Imana ikuzo n’icyubahiro. 

Umunsi wa Asompusiyo utwibutsa Bikira Mariya apfa akajyanwa mu ijuru. Inyigisho za 

Kiriziya zitubwira ko umubiri we utigeze ushanguka, umubiri wari ugenewe gupfa wagabijwe 

ukutazapfa, ibyo byashobotse kubera umutsindo wa Yezu, uwa mbere rero wafunguye ku mbuto 

z’uwo mutsindo wa Yezu ni Mariya. Umunsi wa Asompusiyo ni umunsi wo kwishongora ku 

rupfu turubwira tuti:” Rupfu we! Ugutsinda kwawe kuri he? Urubori rwawe ruri hehe wa rupfu 

we? Iyo uruyuki rukuriye, rukagusigamo urubori, ukomeza kuribwa ndetse ugakomeza 

gutumbagana, wikiza rero wikuramo urubori, n’ubwo bavuga ko “uwariwe n’inzuki aba yomowe 

ngo atarwara rubagimpande”, k’urubori rw’urupfu siko bimeze, twirinde icyaha kuko nta kiza  

cyava ku cyaha. Urubori rw’urupfu ni icyaha, Urubori rero ruraryana, igihe cyose 

batararugukuramo ukomeza kubabara, Uruyuki rudafite urubori ngo ni umuyugira n’urupfu 

rudafite icyaha ni balinga. Ububasha bw’icyaha buturuka ku mategeko akurikijwe buhumyi 

atarangwamo urukundo n’ubushishozi. Umunsi wa Asompusiyo ni umunsi wo kwibuka uwo 

mutsindo twasezeranyijwe, natwe uyu mubiri wacu wagenewe kubora uzagezwa ku 

budashanguka, kandi uyu mubiri ugenewe gupfa ukagabirwa ukutazapfa. Ngubwo ubuzima 

bushya twazaniwe na Kristu watsinze urupfu aritwe agirira, ngayo amizero yacu tugomba 

gushimira Imana yo yaduhaye gutsinda ku bwa Kristu. Urupfu ruragapfa ubuziraherezo. Kubera 

Kristu rero watsinze urupfu, kuri twebwe abakristu, urupfu rwabaye umuyugira, ni Balinga, ni ya 

nzoka yajanjaguwe umutwe, isigaye iryana ikoresheje umurizo, kuyica cyangwa kuyicika 

ntibigoranye. 

Ivanjiri yo kuri uyu mugoroba yatweretse ko kumva no gukurikiza Ijambo ry’Imana kuri twebwe 

no kuri Mariya biduha ihirwe ry’ijuru. Ivanjiri yatangiye igira iti:”Igihe Yezu yavugaga…, 

umugore arangurura ijwi rwagati mu mbaga! Umugore yamuvugiyemo, umuntu yavuga ko 

yamurogoye  kuko uwo mugore yavuze cyane kugira ngo yumvikanishe ijwi rye n’igitekerezo 

cye. Ese Yezu yarimo kuvuga ibiki? Yezu yaramaze gutoza abigishwa be gusenga, abacira 

umugani w’incuti itazira igihe, afatira aho ngaho ababwira ko usaba wese ahabwa, Yezu 

yigishaga agira ati:”Roho ntigenda ngo ihere”, umugore anyuzwe rero n’ibyo Yezu yigishaga, 

aho gutangarira Nyirubwite, aho kubaha Nyiramagambo, ahitamo guha icyubahiro inkomoko ye, 

inda yamutwaye n’amabere yamwonkeje, agira ati:”Hahirwa inda yagutwaye n’amabere 

yakonkeje”. Yezu ntavuguruje uwo mugore, ntahinyuye ibyo avuze, aramwunganiye, 

aramwujurije, aramunonosoreye, aramunogereje. Ni nk’aho yavuze ati:”Inda yantwaye kubera 

ko  yumvise Ijambo ry’Imana, amabere yanyonkeje kubera ko yakurikije Ijambo ry’Imana”.  

Yezu rero ntiyavuze aya magambo agira ngo acishe bugufi Nyina cyangwa se amuhinyure 

ahubwo yayavugiye kutwumvisha icyahesheje Nyina icyubahiro n’ihirwe, ari nabyo natwe 

bizaduhesha icyubahiro n’ihirwe. Nidukurikiza ukwemera kwa Mariya tuzaba natwe duhirwa. 

Muri iki gihe cyacu, hari ngo ababyara ntibonse ahubwo abandi bakamwonkereza, ngo baba 

bagirango amabere yabo atagwa, ngo akomeze amere nk’ayabakobwa, ni ukwiyoberanya, ni 

uguterwa isoni no konsa. Bikira Mariya siko ameze, byose uko ari bine yarabyujuje, 

yaramutwise, aramwonsa, yumva Ijambo ry’Imana aranarikurikiza. 

Ese twebwe iyo tuvuze, abatwumva batangarira amagambo yacu? Bashima basingiza inda 

yadutwaye n’amabere yatwonkeje cyangwa tuvumisha inda yadutwaye n’amabere yatwonkeje? 

Ese iyo batwumvise aho ntibavuga bati:”iyo iriya nda yamubyaye ivamo! Cyangwa bati:”ariya 

mabere yaruhiye ubusa? Twebwe abakristu, ibyo tuvuze n’ibyo dukoze, bigomba guhesha Imana 

ikuzo n’icyubahiro, ntibigomba gutukisha Imana no kuyisuzuguza. Nta wundi washoboraga 

gutwara Yezu mu nda ye, nta n’undi washoboraga kumwonsa. Ni Mariya wenyine. Ni Mariya 

wenyine wabyaye Yezu bubiri. Ariko ububyeyi bwa Bikira Mariya bwaturutse mbere na mbere 

mu kumva Ijambo ry’Imana, akaryemera, agakomeza kurizirikana mu mutima we ndetse 

akaryumvira agira ati: “Dore ndi umuja wa  Nyagasani, ibyo uvuze byose bingirirweho”. Guhera 

icyo gihe inda ye yahise itwara Yezu, nyuma gato n’amabere ye aramwonsa. 

Bavandimwe, gutwara Yezu mu nda zacu no kumwonsa ntitwabishobora, Bikira Mariya 

yabikoze rimwe rizima. Ayo mahirwe n’uwo mugisha ni ibya Mariya wenyine, Umubyeyi wa 

Yezu n’uwacu. Ariko kumutwara buroho no kumwonsa buroho ni ibya buri wese muri twe. 

Niwo muhamagaro wacu. Tubikora twumva Ijambo ry’Imana, turyumvisha amatwi y’umubiri 

n’ay’umutima, turyumvisha amatwi y’ukwemera, maze tukaryumvira, tukaryakira, tukarirya, 

tukarikanjakanja, tukarinyungutira, tugakora icyo ritubwira n’icyo ridusaba, rikatuyobora, 

tukerekeza aho rituganisha, natwe tukavuga nka Mariya, tuti: “Dore ndi Umuja wa Nyagasani, 

bimbeho uko ubivuze”, mbereho gukurikiza Ijambo ryawe. Niyo mahirwe Yezu atuzaniye kandi 

atwifuzaho, tuzaba turi abahire by’ukuri nitubigenza gutyo, naho nituryumvisha ugutwi 

kw’iburyo rigasohokera mu kw’ibumoso, nituryumva tukarisiga aho twicaye, nidushimishwa no 

kuryumva gusa ntihagire aho rihurira n’ubuzima bwacu bwa buri munsi, tuzaba tugowe, tuzaba 

turi abanyabyago, tuzaba turi ingumba, tuzaba dutwite umuyaga, abandi  batuvugireho bati 

“hahirwa inda itaratwise n’amabere ataronkeje”. Dusabe Mariya atwigishe uko batwita Yezu 

n’uko bamwonsa by’ukuri, bumva Ijambo ry’Imana kandi barikurikiza. 

